
STJÓLU LÍKIÐ AV CHARLIE CHAPLIN OG KRAVDU PENGAR
Hendan dagin í 1889 var enskst/amerikanski sjónleikarin og skemtarin Charlie Chapl­
in føddur. Hann doyði jóladag í 1977 í Vevey í Sveis og varð grivin í kirkjugarðinum í 

Corsier-sur-Vevey, Vaud. Tveir mánaðir seinni fór tjóvar í kirkjugarðin, gróvu líkið 
upp og stjólu tað. Allur heimurin fylgdi hesi ikki sørt sjáldsomu burturflyting. 
Tjóvarnir kravdu loysipengar. Men burturflytingin miseydnaðist, ránsmenninir 
handtiknir, og líkið varð funnið aftur 11 vikur seinni nærinds Genevevatninum.

BÆNATIKT – 599 ÁR SÍÐANI SEINAST
Bænadikt 16. pávi fyllir 91 í dag. Hann var pávi 
nr. 265 í røðini. Hann varð valdur til páva 19. 
apríl í 2005. Hann valdi at abdisera 28. februar 

í 2013 – sum tann fyrsti pávin síðani 1415. 
Eftirmaður hansara var Frans pávi.

Tórleik stjórnar 
Tónleikafelagnum
Føroya Tónleikarafelag 
hevði aðalfund í Havn 
mikudagin, tann 7. mars.

Fundurin var ætlað­
ur at umskipa felagið, 
velja nevnd og dagføra 
viðtøkurnar. Umskip­
anin hevur verið ávegis 
eina tíð og er sett í verk 
fyri, at Føroya Tónleik­
arafelag betur kann 
virka sum yrkisfelag og 
málgagn hjá limunum.

Felagið strembar eft­
ir at vera virkin aktørur 
í føroyskum tónleikalívi 
og varða av áhugamál­
unum hjá tónleikarum. 
Millum annað er trygg­
ing av ljóðførum og 
v i n n u f e rð a t r yg g i n g 
fingin í lag.

Nevndin hevur nú 
skipaði seg við Torleik 
Mortensen sum for­
manni, Kristiani Blak 
sum kassameistara og 
Jóhannus á Rógvu Jo­
ensen, sum skrivara.

Tiltakslimur er Elin 
Klein Joensen, og Knút 
Háberg Eysturstein 
er umboðsfólk í m.a. 
listafólkasambandinum.

Nú er Ressi farin

Mourentius Rensi­
stein í Klaksvík er 
deyður 91 ára gamal

 
Mourentius Rensistein 
– ella Ressi, sum hann 
var kallaður – var ein 
býarmynd í Klaksvík, 
og hann var kendur 
millum sjófólk. Ressi 
virkaði stóran av lívi­
num sum kokkur á sjón­
um – í nógv ár við bátum 
hjá Seglhúsinum – og 
nógvir mans hava gjøgn­
um árini siglt saman við 
Ressa. 

Ressi var ættaður 
úr Hattarvík, har hann 
eisini vaks upp. Hann 
var nummar trý av sjey 
systkjum. Upprunaliga 

eftirnavnið var Gullak­
sen, men hann fekk sær 
Rensistein sum eftir­
navn.

Ressi giftist í búnum 
aldri í 1962 við Vithalu 
Anthoniussen av Mork­
ranesi. Tey búðu í Vík­
unum í Klaksvík, og 
Thala, sum hon var 
nevnd, hevði í nógv ár 
kiosk. 

Serliga seinnu árini 
var Ressi ofta at síggja 
sitandi á beinkinum 
niðast við Víkabrekk­
una, har fólk savnaðust 
um hann, tí hann var 
prátingarsamur og góð­
ur forteljari.

Guds hjálp, Fólksins kær­
leiki, styrki Danmarkar
Margreta drotning fyllir í dag 78 ár. Um tað ikki var fyri grundlógarbroyt­
ingina í 1953, so hevði syskinabarnið, tann tveir mánaðir eldri Ingolf prins­
ur, verið kongur í Danmark í dag

Margreta drotning 2. fyllir í 
dag 78 ár. Fulla navn hennara 
hátign er Margrethe Alex­
andrine Þórhildur Ingrid. 

Hon var fødd á Amali­
enborg Slotti hendan dagin 
í 1940, og hon tók við sum 
drotning, tá pápi hennara, 
Fríðrikur kongur 9., doyði 14. 
januar í 1972.

Móðir hennara var 
svenska prinsessan Ingrid, 
sum gjørdist drotning í Dan­
mark. Margreta drotning er 
fyrsta kvinna, sum hevur 
arvað trúnuna í Danmark. Og 
tað kundi hon, tí grundlógin 
varð broytt í 1953. 

Drotningin verður titt­
ulerað »Hendes Majestæt 
Dronning Margrethe II«.

Av tí at Margreta er omm­
udóttir Margaret av Conn­
aught, so er hon eisini trún­
arvingur til bretsku trúnuna 
– um enn hon er nummar 321 
í røðini.

Fríðrikur 9. kongur var 
elsti sonur Kristian 10. kong 
og Alexandrinu drotning av 
Danmark. 

Mamman var einasta 
dóttir Gustav Adolf krún­
prins – seinni Gustav Adolf 
6. kongur av Svøríki.

Margreta drotning er 
fødd bara eina viku eftir, at 
Nazi-Týskland hevði hersett 
Danmark 9. apríl í 1940.

Hon varð doypt í Holmens 
Kirke í Keypmannahavn 14. 
mai í 1940.

Fadrar hennara vóru 
Kristian 10. kongur, Knút 
prinsur av Danmark, Axel 
prinsur av Danmark, Gustav 
Adolf krúnprinsur av Svøríki 
og Artur prinsur av Stóra­
bretlandi.

Nøvnini hevur hon eft­
ir ommuni Margaret prin­
sessu av Stórabretlandi, 
Alexandrina eftir ommuni, 
Alexandrinu av Mecklen­
burg-Schwerin og Ingrid eft­
ir mammu síni.

Av tí at abbin hennara, 
Kristian 10., eisini var kongur 
av Íslandi tá hon varð fødd, 

fekk hon íslendska navnið 
Þórhildur, sum eisini hevur 
serliga íslendska stavin »Þ«.

Fyrra systir hennara, Ben­
adikta, varð fødd tá Margreta 
var 4 ára gomul.

Hon giftist prins Richard 
zu Sayn-Wittgenstein-Berle­
burg. 

Tvey ár seinni, í 1946, var 
onnur systirin fødd, Anne-
Marie. Hon giftist Konstan­
tin kongi 2. av Grikkalandi.

Kristian 10. kongur doyði 
20. apríl í 1947, og pápi Mar­
gretu drotning, Fríðrikur 9. 
tók við trúnuni.

Tá hann tók við sum 
kongur var trúnarvingar­
lógin frá 1853 galdandi. Og 
hon segði greitt, at tað bara 
vóru menn, sum kundu arva 
donsku trúnuna.

Og tá kongshjúnini bara 
áttu døtur, so var yngri bróð­
ir kongs, Knút arvaprinsur, 
tann, sum arva skuldi trún­
una. Og eftir hann var tað so 
elsti sonur hansara, Ingolf 
prinsur.

Við grundlógini frá 5. juni 
í 1953 var hetta broytt soleið­
is, at konufólk eisini kundu 
arva trúnuna – partvíst so­
leiðis, at menn høvdu fyrsta 
rætt at arva trúnuna. Hetta 

er seinni broytt soleiðis, at 
elsta barn trúnarvingin er 
næsti trúnarvingur.

Tá Fríðrikur 9. bara átti 
døtur, so gjørdist Margreta 
trúnarvingur.

Hon varð fermd á Fred­
ensborg Slotti tann 1. apríl 
í 1955. Á 18 ára føðingardegi 
sínum gjørdist hon limur í 
statsráðnum, har hon leiddi 
fundirnar, tá pápanum barst 
frá.

Margreta gekk í fólka­
skúla á N. Zahles Skole í 
Keypmannahavn, har hon 
eisini tók studentsprógv í 
1959 sum privatistur.

Margreta hevur lisið 
ymsastaðni, eitt nú í Dan­
mark, Frankaríki og Ong­
landi:

Hon hevur m. a. tik­
ið filosofikum á Lærda 
háskúlanum í Keypmanna­
havn í 1960, fornfrøði við 
Cambridge University 1960-
1961, stjórnmálafrøði við Aar­
hus Universitet frá 1961-1963.

Tann 10. juni í 1967 gitist 
hon franska diplomatinum 
Henri-Marie-Jean André, 
greiva de Laborde de Monpe­
zat, ið síðani fekk heiti Hans­
ara Kongaliga Hátign Hein­
drikur Prinsur. Fríðrikur 

krúnprinsur er føddur 26. 
mai í 1968. Næsti sonur teirra 
er føddur 7. juni í 1969. Hann 
fekk navnið Joachim Holg­
er Waldemar Christian, tó 
nevndur Joakim prinsur.

Margreta drotning gjørd­
ist sum nevnt drotning, tá 
pápi hennara dyði 14. januar 
í 1972. Hon var útrópt sum 
drotning av svalanum á 
Christiansborg Slotti, og tað 
var Jens Otto Krag, forsætis­
ráðharri, sum útrópti hana 
15. januar í 1972. Drotningin 
valdi sær orðatakið: »Guds 
hjálp, Fólksins kærleiki, 
styrki Danmarkar«.

Sjálvt um Margreta 
Drotning verður nevnd Mar­
greta II, so er hon í veruleik­
anum fyrsta drotning av 
Danmark við hesum navni. 
Margreta 1., sum stjórnaði 
Danmark frá 1370 til 1412, 
hevði ongantíð heitið drotn­
ing av Danmark. Hon var 
fyrst formyndari hjá soni 
sínum, Oluf, og tá hann doyði 
í 1387 valdi Ríkisráðið Mar­
gretu til regent við heitinum 
»formynder af hele Dan­
marks rige«. 

Hon var tó fram til 1380 
eisini formliga drotning av 
Noreg sum kona Hákon 6.

Margreta 2. er harvið 
fyrsta regerandi drotning 
av Danmark – sum jú ikki 
bar til fyrr enn eftir grund­
lógarbroytinginga frá 1953. 
Var grundlógin ikki broytt, 
so hevði Knút prinsur, yngri 
bróðir pápa hennara, arvað 
trúnuna eftir bróðirin, og 
síðani sonur hansara, Ing­
olf prinsur, sum er tveir 
mánaðir eldri enn Margreta 
drotning.

Margreta drotning gjørd­
ist omma fyrstu ferð 28. au­
gust í 1999, tá Joakim prinsur 
og táverandi kona hansara, 
Alexandra prinsessa, sum 
nú er greivinda av Freder­
iksborg, fingu Nikolai prins. 
Síðani eru sjey ommubørn 
komin í hópin.

Hennara hátign Margreta drotning fyllir 78 ár í dag


